
shrI shAradA parameshvarI suprabhAtam

ಶ್ರೀಶಾರದಾ ಪರಮೇಶ್ವರೀ ಸುಪ್ರಭಾತಂ

ಓಂ ಶ್ರೀಶಾರದೇ ಜಗನ್ಮಾತಃ ಪೂರ್ವಾ ಸಂಧ್ಯಾ ಪ್ರವರ್ತತೇ .

ಉತ್ತಿಷ್ಠ ಕರುಣಾಪಾಂಗೈಃ ಕರ್ತವ್ಯಂ ವಿಶ್ವಮಂಗಲಂ ..

ಶ್ರೀಶೃಂಗಾದ್ರಿಪುರೀ ರತ್ನಸಿಂಹಾಸನನಿವಾಸಿನೀ .

ಉತ್ತಿಷ್ಠ ಶಾರದಾಂಬ ಶ್ರೀ ಶಂಕರಾಚಾರ್ಯ ಸನ್ನುತೇ ..

ಉತ್ತಿಷ್ಠೋತ್ತಿಷ್ಠ ಭಗವತ್ಪಾದಶಂಕರಮೂರ್ತಿಭಿಃ .
ಜಗದ್ಗುರುಭಿರಾರಾಧ್ಯೇ ಜಗಜ್ಜನನಿ ಶಾರದೇ ..

ಬ್ರಹ್ಮರ್ಷಯೋಽಮ್ಬ ಸನಕಾದಯ ಏತ್ಯ ಭಕ್ತ್ಯಾ
ಬ್ರಾಹ್ಮೀಮನನ್ಯ ಮನಸೋ ಹೃದಿ ಬ್ರಹ್ಮವಿದ್ಯಾಂ .

ತ್ವಾಮಾಮನಂತ್ಯುಪನಿಷತ್ಸರಸೀಜ ಹಂಸೀಂ
ಶ್ರೀಶಾರದಾಂಬ ವರದೇ ತವ ಸುಪ್ರಭಾತಂ ..

ಫುಲ್ಲಾನಿ ಪಂಕಜವನಾನಿ ಸತಾಂ ಮನಾಮ್ಸಿ
ಧೀವೃತ್ತಯಶ್ಚ ಸರಿತಶ್ಚ ದಿಶಃ ಪ್ರಸಾನ್ನಾಃ .
ಅಜ್ಞಾನಮಾಶು ತಿಮಿರಂ ಚ ವಿಲೀಯತೇಽಮ್ಬ
ಶ್ರೀ ಶಾರದೇ ವಿಜಯತೇ ತವ ಸುಪ್ರಭಾತಂ ..

ಹಂಸಃ ಪ್ರಯಾತ್ಯುದಯಮಂಬುಜ ಕಾನನೇಷು
ಹಂಸಾಃ ಪ್ರಸನ್ನಮನಸೋ ಮುದಿತಾ ರಮಂತೇ .

ಹಂಸಾತ್ಮನಾ ಪರಮಹಂಸಕುಲಂ ಮುದಾಸ್ತೇ
ಶ್ರೀ ಶಾರದೇ ವಿಜಯತೇ ತವ ಸುಪ್ರಭಾತಂ ..

ಶ್ರದ್ಧಾಘನಾಶ್ಶಮದಮಾದಿಯುತಾ ವಿನೇಯಾಃ
ಶುದ್ಧಾಶಯಾ ವಿದಲಿತಾಖಿಲಕರ್ಮಬಂಧಾಃ .
ಆಜ್ಞಾವಿಮುಕ್ತಿ ಪದಭಾಜ ಇಮೇ ಬ್ರುವಂತಿ
ಶ್ರೀ ಶಾರದಾಂಬ ವಿಮಲಂ ತವ ಸುಪ್ರಭಾತಂ ..

ಗೀರ್ವಾಣವೃಂದಮಖಿಲಂ ಪುರತೋ ವಿಧಾಯ
ಗೀರ್ವಾಣವಂದ್ಯಮುಪಯಾತ್ಯುಚಿತೋಪಹಾರೈಃ .
ಶರ್ವಾದಿಸನ್ನುತಪದಾಮಿಹ ಸೇವಿತುಂ ತ್ವಾಂ
ಶ್ರೀ ಶಾರದಾಂಬ ಶಿವದಂ ತವ ಸುಪ್ರಭಾತಂ ..

ಶ್ರೀಶಾರದಾ ಪರಮೇಶ್ವರೀ ಸುಪ್ರಭಾತಂ

ಸರ್ವಾರ್ತಿಹಾರಿಣಿ ಸಮಸ್ತ ಸುಖಪ್ರದಾತ್ರಿ
ದುರ್ವಾದಿಗರ್ವಶಮಯಿತ್ರಿ ಜಗಜ್ಜನಿತ್ರಿ .
ನಿರ್ವಾಣದಾತ್ರಿ ನಿಗಮಾಂತ ವಿಬೋಧಯಿತ್ರಿ
ಶ್ರೀ ಶಾರದೇ ಶಿವಸ್ವರೂಪಿಣಿ ಸುಪ್ರಭಾತಂ ..

ಸದ್ವೇದಶಾಸ್ತ್ರ ನಿಗಮಾಂತ ರಹಸ್ಯ ವಿಜ್ಞಾಃ
ಪ್ರಾಜ್ಞಾಸ್ತ್ವದಂಘ್ರಿ ಸರಸೀಜ ಪರಾಗಗಂಧಂ .

ಆಘ್ರಾಯ ದಿವ್ಯಮಭವನ್ನಿಖಿಲಾಃ ಕೃತಾರ್ಥಾಃ
ಶ್ರೀ ಶಾರದೇ ಸುಮನಸಸ್ತವ ಸುಪ್ರಭಾತಂ ..

ಮುಕ್ತಿಸ್ಥಿತಾ ಕರತಲೇ ಹೃದಯೇ ಪ್ರಮೋದಃ
ಜಿಹ್ವಾಗ್ರಗಾಶ್ಚ ಸಹಸೈವ ಸಮಸ್ತವಿದ್ಯಾಃ .
ತ್ವದ್ದರ್ಶನಂ ಭವತಿಯಸ್ಯ ಹಿ ತಸ್ಯ ಪುಂಸಃ
ಶ್ರೀ ಶಾರದಾಂಬ ಶುಭದಂ ತವ ಸುಪ್ರಭಾತಂ ..

ತ್ವತ್ಸಂಸ್ಮೃತೇಽರಪಿ ನರಂ ವಿಜಹಾತ್ಯಲಕ್ಷ್ಮೀಃ
ಲಕ್ಷ್ಮೀಃ ಸಮಾಶ್ರಯತಿ ನೂನಮಚಂಚಲಾಂಬ .

ಶ್ರದ್ಧಾವತಾಂ ತ್ವಯಿ ವಿಮುಕ್ತಿರಯತ್ನಸಿದ್ಧಾ
ಶ್ರೀ ಶಾರದೇ ಜಗದಧೀಶ್ವರಿ ಸುಪ್ರಭಾತಂ ..

ಬ್ರಹ್ಮಾತ್ಮಭಾವಮಧಿಗಮ್ಯ ಹೃದಾ ಸದಾತ್ಮಾ
ರಾಮಾ ಅಪಿ ತ್ವದಮಲಾಂಘ್ರಿ ಸರೋಜರೇಣೂನ್ .

ವಾಂಛತ್ಯಮೀ ಪರಮಹಂಸಕುಲಾವತಂಸಾಃ
ಶೀ ಶಾರದಾಂಬ ಹೃದಯೇ ತವ ಸುಪ್ರಭಾತಂ ..

ತುಂಗಾಸರಿದ್ವಿಮಲವಾರಿ ತರಂಗರಂಗ
ರಿಂಗತ್ಸರೋಜವನದಿವ್ಯ ಸುಗಂಧವಾಹಃ .
ಅಂಗೀಕುರುಷ್ವ ಪವನಃ ಪ್ರಕರೋತಿ ಸೇವಾಂ
ಶ್ರೀ ಶಾರದಾಂಬ ಕೃಪಯಾ ತವ ಸುಪ್ರಭಾತಂ ..

ಪ್ರಾಕ್ ಸಿಂಧು ಪಾಥಸಿ ತ್ರಯೀತನುರೇಷಭಕ್ತ್ಯಾ
ಸ್ನಾತಸ್ತಥೋದಯ ಗಿರಾವುದಿತಸ್ತಪಸ್ವೀ .

ತ್ವತ್ಪಾದಪದ್ಮಭಜನಾಯ ಸಹಸ್ರಭಾನುಃ
ಶ್ರೀ ಶಾರದಾಂಬ ಸಮುದೇತಿ ಚ ಸುಪ್ರಭಾತಂ ..

ಬ್ರಹ್ಮಾಚ್ಯುತತ್ರಿನಯನಾ ವಿನಯೇನ ಭಕ್ತ್ಯಾ
ಸಿಂಹಾಸನೇ ಸ್ಥಿತವತೀಂ ಪ್ರಣವಸ್ವರೂಪಾಂ .

ವಾಚಾ ಹೃದಾ ಚ ವಪುಷಾ ಚ ಸಮಾಶ್ರಯಂತಿ
ಶ್ರೀ ಶಾರದಾಂಬ ಪರಮೇಶ್ವರಿ ಸುಪ್ರಭಾತಂ ..

ಇಂದ್ರಾನಲಾದಯ ಇಮೇ ದಿಗಧೀಶ್ವರಾಶ್ಚ
ಸೂರ್ಯೇಂದುಭೌಮಬುಧಗೀಷ್ಪತಿ ಶುಕ್ರಮುಖ್ಯಾಃ .
ಸರ್ವೇ ಗ್ರಹಾಶ್ಚ ಭಯಭಕ್ತಿಯುತಾ ನಮಂತಿ
ಶ್ರೀ ಶಾರದೇ ತವ ಮಹೇಶ್ವರಿ ಸುಪ್ರಭಾತಂ ..

ದೇವಾಂಗನಾಮಣಿಗಣಶ್ಚ ಶಚೀಮುಖೋಽಯಂ
ತ್ವಾಮೀಶ್ವರೀಂ ತ್ರಿಜಗದೇಕ ಸಮರ್ಚನೀಯಾಂ .

ಸಂಸೇವಿತುಂ ಸುಸಮಯೇ ಸಮುಪಾಗತೇಽಸ್ಮಿನ್
ಶ್ರೀ ಶಾರದಾಂಬ ವಿಹಿತೇ ತವ ಸುಪ್ರಭಾತಂ ..

ವಾಚಾ ಸುಧಾ ಮಧುರಯಾ ರಮಣೀಯ ಸಪ್ತ
ತಂತ್ರೀಪ್ರಕರ್ಶ ಮಧುರಸ್ವನಯಾ ಮಹತ್ಯಾ .
ದೇವರ್ಷಿವರ್ಯ ಇಹ ಗಾಯತಿ ಭಕ್ತಿನಮ್ರಃ
ಶ್ರೀ ಶಾರದಾಂಬ ಮಧುರಂ ತವ ಸುಪ್ರಭಾತಂ ..

ತ್ವತ್ಪಾದಪಂಕಜ ಪರಾಗ ಸುಗಂಧಲೇಶಂ
ಆಘ್ರಾಯ ಸತ್ಕವಿಮದಭ್ರಮರಾ ಪ್ರಹೃಷ್ಟಾಃ .
ಗಾಯಂತಿ ಕೋಮಲಮನೋಹರವೃತ್ತಪದ್ಯೈಃ
ಶ್ರೀ ಶಾರದಾಂಬ ಲಲಿತೈಸ್ತವ ಸುಪ್ರಭಾತಂ ..

ಶ್ರೀ ವ್ಯಾಸಶಂಕರಸುರೇಶ್ವರಪದ್ಮಪಾದಾ
ದ್ಯಾಚಾರ್ಯವರ್ಯಪರಿಪೂಜಿತ ಪಾದಪದ್ಮೇ .

ಲೀಲಾಶುಕಾಕ್ಷವಲಯೋಜ್ವಲ ಪಾಣಿಪದ್ಮೇ
ಶ್ರೀ ಶಾರದಾಂಬ ಪರಮೇ ತವ ಸುಪ್ರಭಾತಂ ..

ಪದ್ಮಾಕ್ಷಿ ಪದ್ಮಮುಖಿ ಪದ್ಮಭವಾದಿವಂದ್ಯೇ
ಪದ್ಮಾಲಯೇಽಖಿಲವರಾಭಯ ಪಾಣಿಪದ್ಮೇ .

ಹೃತ್ಪದ್ಮಪೀಠಮಧಿತಿಷ್ಠ ಮಮಾಪಿ ಮಾತಃ
ಶ್ರೀ ಶಾರದೇ ಕರುಣಯಾ ತವ ಸುಪ್ರಭಾತಂ ..

ಯಃ ಪುಸ್ತಕಾಕ್ಷವಲಯಾಂಚಿತ ಪಾಣಿಪದ್ಮಾಂ
ವಾಗೀಶ್ವರೀಂ ಹೃದಯಪದ್ಮಗತಾಂ ಸ್ಮರೇತ್ವಾಂ .

ವಾಗೀಶತಾಂ ಸಮುಪಯಾತಿ ಸ ಸದ್ಯ ಏವ
ಶ್ರೀ ಶಾರದಾಂಬ ಭುವನೇ ತವ ಸುಪ್ರಭಾತಂ ..

ಸಂಸಾರಸಾಗರಮಪಾರಮನಂತಲೋಲ
ಕಲ್ಲೋಲ ದುರ್ಲಲಿತಮೇತಮತೀತ್ಯತೂರ್ಣಂ .

ತೀರ್ಣಃ ಸ್ವಯಂ ಸ ಖಲು ತಾರಯತಿ ಶ್ರಿತಾಮ್ಶ್ಚ
ಶ್ರೀ ಶಾರದೇ ಸ್ಮರತಿ ಯಸ್ತವ ಸುಪ್ರಭಾತಂ ..

ರಾಕಾಶಶಾಂಕರಮಣೀಯಮನೋಜ್ಞಕಾಂತಿಂ
ಸೋಮಾವತಮ್ಸಮಕುಟಾಂ ಸುಮಕೋಮಲಾಂಗೀಂ .

ತ್ವಾಂ ಸಂಸ್ಮರಾಮಿ ಕೃಪಯೈವ ವಿಲೋಕಯಂತೀಂ
ಶ್ರೀ ಶಾರದಾಂಬ ಹೃದಿ ಮಾಂ ತವ ಸುಪ್ರಭಾತಂ ..

ದಾತುಂ ತ್ರಿವರ್ಗಮಪವರ್ಗಮಪಿ ತ್ರಿಲೋಕ್ಯಾಃ
ನೂನಂ ನಿಜಸ್ಮರಣತೋಽಪಿ ಸಮೇಧಮಾನೇ .

ತ್ವದ್ವಕ್ತ್ರ ಚಂದ್ರಮಸಿ ಚಂದ್ರಮಸಾಪಯಾತಂ
ಶ್ರೀ ಶಾರದಾಂಬ ಶಶಿನಾ ತವ ಸುಪ್ರಭಾತಂ ..

ಪೂರ್ಣೇ ಕಲಂಕರಹಿತೇ ಭುವನಾರ್ತಿಹಾರಿ-
ಣ್ಯಜ್ಞಾನಸಂತಮಸಭೇದಿನಿ ತ್ವನ್ಮುಖೇಂದೌ .

ನಿತ್ಯೋದಿತೇ ಜಗತಿ ಭಕ್ತಚಕೋರಲೋಕಃ
ಶ್ರೀ ಶಾರದಾಂಬ ಮುದಿತಸ್ತವ ಸುಪ್ರಭಾತಂ ..

ಪುಣ್ಯಾಃ ಸ್ತ್ರಿಯಾಶ್ಚ ಪುರುಷಾಶ್ಚ ಕಲಾವಪಿ ತ್ವಾಂ
ಮಾತರ್ಯದಾ ಕೃತಯುಗೇ ಪರಯಾಂಬ ಭಕ್ತ್ಯಾ .
ಸಂಸೇವ್ಯ ಶೃಂಗಗಿರಿಪೀಠಗತಾಂ ಕೃತಾರ್ಥಾಃ
ಶ್ರೀ ಶಾರದೇ ಕೃತಧಿಯಸ್ತವ ಸುಪ್ರಭಾತಂ ..

ತ್ವತ್ಸೇವನಾಯ ಭವಬಂಧವಿಮುಕ್ತಿಕಾಮಾಃ
ಕಾರುಣ್ಯಕಲ್ಪಲತಿಕೇ ಕತಿಚಿನ್ಮಹಾಂತಃ .
ಆಯಾಂತಿ ಶುದ್ಧಚರಿತಾಸ್ಸುಧಿಯಶ್ಚ ಭಕ್ತಾಃ
ಶ್ರೀ ಶಾರದೇ ಪ್ರಮುದಿತಾಸ್ತವ ಸುಪ್ರಭಾತಂ ..

ಶ್ರೀ ಚಂದ್ರಶೇಖರ ಜಗದ್ಗುರು ಸಾರ್ವಭೌಮ
ಶ್ರೀ ಪಾಣಿ ಪದ್ಮಜ ಜಗದ್ಗುರುಸಾರ್ವಭೌಮೈಃ .
ತತ್ಪಾಣಿಪಂಕಜ ಸಮುತ್ಥ ಗುರೂತ್ತಮೈಶ್ಚ
ಶ್ರೀ ಶಾರದಾಂಬ ವಿನುತೇ ತವ ಸುಪ್ರಭಾತಂ ..

ಯೇ ಸಜ್ಜನಾ ಅನುದಿನಂ ಮುದಿತಾಃ ಪ್ರಭಾತೇ
ಭಕ್ತ್ಯಾ ಪಠಂತಿ ಪರಯಾ ಭುವಿ ಶಾರದಾಯಾಃ .
ಶ್ರೀಸುಪ್ರಭಾತ ವಿನುತಿಂ ಸಕಲೈರ್ವಿಮುಕ್ತಾಃ
ಕ್ಲೇಶೈಃ ಪ್ರಯಾಂತಿ ಪುರುಷಾರ್ಥ ಚತುಷ್ಟಯಂ ದ್ರಾಕ್ ..

ಯೇ ಸುಪ್ರಭಾತಮಿದಮಾಶ್ರಿತವತ್ಸಲಾಯಾಃ
ಶ್ರದ್ಧಾಯುತಾ ಅನುದಿನಂ ಹೃದಿ ಶಾರದಾಯಾಃ .
ಪ್ರಾತಃ ಪಠಂತಿ ಮನುಜಾ ಜಗದಂಬಿಕಾಯಾಃ
ತೇ ಪ್ರಾಪ್ನುವಂತಿ ಸುಜನಾಸ್ಸಕಾಲಾನಭೀಷ್ಟಾನ್ ..

